
IS-SACERDOT MISSIER

San Luga jipprezenta lil Gesu fil-bidu tal-ministeru pubbliku tieghu u jpoggilna dettall
li ghalija huwa sinifikattiv. Qabel ma Kristu jinawgura fazi gdida fil-hajja tieghu,
imur lura Nazareth, u Luqa jghid: “fejn kien trabba”. Qisu Kristu, gabel ma jidhol
ghall-missjoni tieghu, ifittex punt ta’ riferiment f’Nazareth fejn kien trabba.
Naturalment mhux biss Nazareth bhala post, imma nisthajjel li Kristu mar lura ghaz-
zmien li fih kien qieghed jitrabba fil-Familja Mqaddsa. Huwa ried jerga’ jsib ic-
certezza li taghtih il-familja, partikularment il-figura tal-missier, tant li n-nies meta
semghuh galu: “Dan m’hux iben Guzeppi?”. Dawk in-nies affermaw ir-rabta naturali
li kien hemm bejn Gesli u 1-familja tieghu, ir-rabta bejn Gesu u l-kenn li kien jaghtih
il-missier.

U jien f’din i¢-cirkustanza tant ghal galbi u li nqis bhala 1-aqwa wahda fil-kalendarju
pastorali tieghi, ghaliex inhossni tant marbut maghkom, gheziez huti fis-sacerdozju,
nara li hemm messagg ghalina. Hafna Kristjani llum, meta mnebbhin mill-Ispirtu s-
Santu biex jibdew fazi gdida fil-hajja Kristjana taghhom, ihossu li ghandhom
jirritornaw ghaz-zmien li fih ikunu trabbew, anki jekk hafna drabi jkunu kibru. Jien
m’inix nirriferi issa ghall-familja naturali imma ghal dak ir-riferiment 1i joffri s-
sacerdot bhala missier spiritwali. [l-Koncilju Vatikan II fl-Optatam totius jghallimna
li I-missjoni taghna bhala sacerdoti hija dmir ta’ paternita lejn il-merhla, lejn il-poplu
ta’ Alla. U fdin il-gurnata jien irrid nitlob lil Alla 1-Missier biex jghinna
napprofondixxu iktar l-identita tal-Missier, li tghinna napprofondixxu din il-missjoni
paterna taghna.

Nisilhom ikun maghruf

Fl-ewwel qari tal-quddiesa tal-lum il-profeta Isaija jghidilna: “Lilkom isejhulkom il-
qassisin tal-Mulej, gaddejja ta’ Alla taghna isemmukom; nisilhom ikun maghruf fost
il-gnus u wliedhom qalb il-popli”. Lilna Alla jsejhilna qaddejja li ghandna nisel u li
ghandna l-ulied. Liema wlied ahna ghandna? X’nisel sa nhallu warajna? Dan
ifakkarni f’dak li hemm fis-salm 15 meta s-salmista jghid: “Il-Mulej huwa s-sehem
tieghi”, sentenza li intom li geghdin ticcelebraw il-hamsin u s-sittin sena tas-
sacerdozju tiftakruha izjed minna li ahna izghar, ghaliex kontu taghmlu t-tonsura u
f’dak ir-rit kienet titkanta din is-sentenza: “Il-wirt tieghi 1-Mulej”.

Ghaliex is-salmista jghid: “Il-wirt tieghi 1-Mulej”? Ahna nafu li meta 1-poplu ta’ Alla
dahal fl-Art Imwieghda t-tribujiet kollha hadu parti mill-wirt li mess lilhom mill-art li
kienet tipprovdilhom l-ghixien taghhom, minbarra t-tribu ta’ Levi, li ma messitux
parti mill-art. Il-wirt tat-tribu ta’ Levi kien il-Mulej. Kienu proprju dan it-twahhid
ma’ Alla u dan is-sehem mill-wirt ta’ Alla li wassluhom halli jkunu jistghu jghidu:
“In-nisel tieghi huwa n-nisel ta’ Alla”, b’riferenza ghall-poplu ta’ Alla.

Ghalhekk, gheziez huti fis-sacerdozju, ahna wkoll illum irridu nkantaw dan il-vers:
“Is-sehem tieghi 1-Mulej”. Ghalkemm ma ghandniex art li hija taghna jew persuni li



fizikament huma l-estensjoni taghna, bhalma ghandhom il-missirijiet, ahna ghandna 1-
wirt taghna, uliedna u n-nisel taghna, li huma dan il-poplu ta’ Alla.

Kristu halla lilna biex nezerc¢itaw il-paternita spiritwali

U jiena rrid irrodd hajr lil Alla li fil-providenza tieghu zejjen lill-Knisja bil-prezenza
ta’ tant sacerdoti li ghalikom il-laj¢i ahna missirijiet spiritwali. Sant’Wistin meta
jikkummenta fuq is-salm 44, fejn is-salmista donnu jigih dubju mill-attenzjoni ta’
Alla, jikkumenta u jghid: “Certament illi Kristu ma kienx sa jhallihom orfni, ghaliex
halla lill-Appostli, u 1-Appostli hallew lilna biex ahna nezercitaw din il-paternita
spiritwali”.

X’nifhmu meta nghidu li ahna missirijiet spiritwali? Il-figura tal-missirijiet, bhalma
kien Guzeppi ghal Gesl, tghinna u tghallimna hafna, anki jekk certi missirijiet fid-
dinja tal-lum donnhom geghdin jabdikaw mir-responsabbilta paterna taghhom. Imma
hawn hafna missirijiet li lili jghallmuni kif nghix il-paternita spiritwali tieghi. Hawn
missirijiet i jbatu ghal uliedhom u jhobbu lil uliedhom, meta jkunu mqarbin jew forsi
meta jitbieghdu mid-dar. F’dawn il-granet gie ghandi missier u wrieni l-weggha ta’
qalb tieghu ghax ibnu m’hux ged jghix sewwa ghax ged jghix ma’ persuna ohra u
m’hux mizzewweg. Huwa qalli: “Gieli ma norqodx billejl”. Jien naf li hemm
minnkom, gheziez sacerdoti, li quddiem id-diffikultajiet spiritwali ta’ wliedna ma
torqdux, u ghalhekk nirringrazzjakom. Imma tarawhiex bi tqila jekk ahna jkollna
nghaddu minn dawn il-mumenti tqal u iebsin. Dawn huma mumenti li jsahhuna fil-
missjoni paterna taghna.

Hawn ukoll missirijiet li sfortunatament jitilquhom lil uliedhom. Ohrajn illi jisfruttaw
lil uliedhom u ohrajn li jahkmu fuq uliedhom. Imma dan m’hux missier u ghalhekk
nitolbu lill-Mulej biex lilna s-sacerdoti jehlisna minn tigrib bhal dan, halli nkunu
tassew missirijiet tajbin u mhux missirijiet hziena.

Kristu f’relazzjoni mal-Missier

L-aqwa lezzjoni li tghallem Gesu kif jghix il-paternita tieghu tghallimha minghand
Missieru: “Dak li nghidilkom jien ir¢ivejtu minghand il-Missier”. U anki ahna s-
sacerdoti, filwaqt li nistghu nitghallmu hafna mill-missirijiet ta’ din id-dinja, ma
nistghux nittraskuraw ir-relazzjoni taghna mal-Missier ta’ Sidna Gest Kristu u mal-
Missier taghna. Anzi huwa minn din il-komunjoni taghna mal-Missier li ahna nistghu
nispiraw fidu¢ja fl-ulied. Huwa proprju minn dan it-twahhid taghna mal-Missier li
ahna nistghu nnisslu wlied godda permezz tal-Kelma u tas-sagramenti.

Il-poplu taghna ghandu hafna ghalliema: ghalliema tajjbin u ghalliema inqgas tajbin,
ghalliema li ghandhom il-mandat u ghalliema li jiehdu f’idejhom dan il-mandat.
Imma wiehed huwa li nissilhom — 1-Appostlu! Kif jghid San Pawl lill-Korintin: “Jekk
ghandkom bl-eluf pedagogi fi Krisu, m’ghandkomx hafna missirijiet, ghax jien hu li
bl-Evangelju nissiltkom fi Kristu” (1 Kor). U hekk ukoll nistghu nghidu ahna,
gheziez huti sacerdoti. Din il-qawwa li nnisslu hija gawwa li jghaddilna 1-Missier, u
l-poplu ta’ Alla jikber fil-fidu¢ja tieghu fina u jafda aktar fil-ministeru taghna jekk
ahna nkunu f’komunjoni mal-Missier. Gesu kien ghadu kif ghadda I-lejl jitlob meta
d-dixxipli resqu lejh u qalulu: “Ghallimna nitolbu”. Il-fatt li Gesi kien ghadda I-lejl
f’komunjoni mal-Missier serva ta’ ispirazzjoni ghalihom biex huma jitolbuh
jghallimhom jitolbu. U t-talba li ghallimhom kienet frott l-esperjenza li kien ghamel
huwa stess: “Missierna li inti fis-smewwiet, jitqaddes ismek”.



Inheggigkom, gheziez sacerdoti, biex naghtu iktar valur lill-hajja tat-talb, kemm it-
talb liturgiku u kemm personali. Huwa proprju minn hajja profonda ta’ talb li
jiddipendi I-ministeru taghna.

I¢-celibat sacerdotali

Fil-kmandamenti m’hemmx kmand li jobbliga lill-genituri jhobbu lil uliedhom, ghax
hija haga naturali li 1-genituri jkollhom kura ta’ wliedhom. Anki fil-kaz taghna s-
sacerdoti, illum m’ghandix bZonn nezortakom thobbu lil uliedkom, ghaliex I-ghixien
tal-paternita spiritwali taghna bhala sacerdoti johrog mill-istess vokazzjoni taghna u
huwa espressjoni tal-ministeru sacerdotali taghna. Ikun gwaj ghal dak is-sacerdot li
ma jsibx il-konsolazzjoni fil-paternita spiritwali tieghu. I¢-celibat huwa strument li
jghinna biex nghixu l-paternita spiritwali taghna.

Itolbu ghas-sacerdoti

Gheziez uliedi, 1i llum gejtu takkumpanjaw lilna s-sacerdoti bit-talb taghkom, itolbu
ghalina biex ahna fid-dghufija taghna jirnexxilna nkunu missirijiet spiritwali taghkom
u biex intom meta tigu biex taghmlu esperjenza spiritwalment gdida tkunu tistghu
taghmlu riferiment ghalina.  Lill-Appostli Kristu ghamlilhom weghda: “Ma
nhallikomx iltiema”, u ahna nistghu nghidu li ma halliniex iltiema ghaliex tana d-don
tal-ministeru sacerdotali li jaghmilna missirijiet taghkom.

Itolbu ghalina biex intom ma thossukomx minghajr missier ghaliex, kif tafu intom
mill-esperjenza taghkom, il-vokazzjoni ta’ genitur m’hix hafifa u I-
preokkupazzjonijiet li ghandhom dawn huti fis-sacerdozju u t-toqol li huma jgorru
huma kbar. Kemm bl-imgiba taghkom u kemm bit-talb taghkom sostnuna halli ahna
nkunu leali ghall-vokazzjoni taghna u naghmlu prezenti lill-Missier ta’ Sidna Gesu
Kristu.



